
185.





Romma felice, che sarrà chiammata

Mamma d’Aroje de groliose mprese,

Comme fù Berecintia fortonata,

Che partorette Dei quattro a tornese;

E da ciento de chisse accompagnata

Scorre de Frigia tutto lo paese

’N  triùnfo, e gusto assaje chella se piglia,

Che tutte siano Dei co l’agoniglia.






186.





Tuorce tutti dui ss’huocchie a st’autra parte,

A li Romane tuoi tanto sacciute:

Cesare Augusto è ccà, lo nuovo Marte,

Coli Giulie Nepute, e Pronepute,

Tutte nobele Aroje de sette quarte,

Che co l’aroiche ’mprese, e le vertute

Enchieranno sti fulmene de guerra

De Dei lo cielo, e Semedei la terra.






187.





Chisso, chisso farrà Cesare Agusto,

Tanta vote prommisso da li Fate,

Che lo secolo d’oro (o quanto gusto

Ne sentó!) hà da portare a chelletate.

E Talia hà da tornare justo justo

Comm’era a chille tiempe fortonate,

Che regnava Saturno: età felice!

Ca pe doi rana havive na pernice.






188.





E chisso  stennerrà la Monarchia

’Nfì all’Innia, e li paise Garanmante,

Che fora de lo muono io le dirria,

Farrà schiave de Romma trionfante,

Co li Regne, che sò fora la via

Dell’Anno, e de lo Sole, addove Atrante

Che de li Munte è lo gran Patre Abbate,

S’auza, e fa co lo cielo à capozzate.

